
		Häämweh

		Ich fiehl mich ganz derhaam im scheene
Münche,

Ich hock ja aach schonn dort der Jährcher viel –

Doch manchmal krieh ich doch e schwaches Stünnche,

Unn's packt mich e verdeiweltes Gefiehl.

		Besonnersch wann der Lenz is aagebroche,

Unn's is am Sonndag Middag, unn ich bin

Ins griene Isardhal enausgekroche,

Da kimmt mersch melancholisch dorch de Sinn:

		Jedz dhun vielleicht in Frankfort bei
Verwanne

Die Unnermai'brück friedlich iwwerquer'n,

Unn dhun im Schatte, der wo net vorhanne,

Hie nach der Owwerschweinestieg begehr'n.

		Unn dhun derr dorch des liewe Wäldche
streife,

Unn plicke Anemone, Schritt uf Tritt,

Unn heern die Waldbahn unn die Spatze pfeife –

Wääß Gott, ich dhät was gewwe, wär ich mit!

		So geht's wohl Alle, wo am Mää gebore.

Geht's in der Fremd ei'm werklich ääch famos,

Sitzt merr im Fett ääch dief bis an die Ohre,

Des oosig Häämweh werd der Mensch net los! [bookmark: page4] [bookmark: page5]

	
		
		Die Welt is schee!

		[bookmark: page6] [bookmark: page7]

		Die alte Mainbrücke

		Es frißt die Zeit, als wär's e Kuche,

So manche scheene, ahle Brauch;

Bald kann unn derf mer net mehr fluche:

»Hättstde die ahl Määbrick im Bauch!«

Denn, ach, die Brick werd abgerisse.

Es kimmt e neu' her, derb unn groß –

Ich fercht', ich wer' se bees vermisse,

Ich habb se lieb gehadt, des Oos!

		Mei Ahne schonn sin driwwer gange,

Wann se vom Ebbelwei genippt;

Unn wie ich's Laafe aagefange,

Bin ich ääch druff erumgehippt.

De Gockelhahn, de ganz famose,

Haww ich mit Aadacht aageblickt,

Mei'm Namensvetter, Kall dem Große,

Haww ich im Geist die Hand gedrickt!

		Adschee, adschee, du lieb, ahl Brickche!

Wann ich in Wehmut dei gedenk,

Da seufz' ich dief e Aageblickche:

Ääch du, ääch du kriehst jetzt die Kränk!

Ach, wann bei dicke Quadern sterze,

Da bröckelt ääch vor innerm Leid

Der Frankofurtia von ihr'm Herze

E Stickche ab zor selwe Zeit.

		Doch en Moment nor dhut se stöhne.

Denn wie die Weiwer ewe sin:

[bookmark: page8] Se werd sich an
die neu gewöhne

Gewiß recht bald von Aabeginn.

Schon iwwerfliegt – o freudig Zeiche! –

Ihr Aagesicht e froher Hauch,

Denn, guck! schon hört se Jemand kreische:

»Hättstde die neu' Määbrick im Bauch!« [bookmark: page9]

	
		
		Frühlingserwachen

		Die freche Spatze wer'n jetz wach,

Die Erd' werd bunt unn bunter,

Die Sonn, die scheint uns warm uff's Dach,

Die Welt werd widder munter.

		Die Knöspcher platze uff am Strauch,

Bald dhun die Veilcher sprosse.

Merr kloppt zufridde uff sein Bauch:

Der Winter is verflosse!

		Die Kinner hippe widder rum

Uff Straße unn uff Gasse.

Merr werd so froh, nix nemmt merr krumm,

Es dhut ei'm alles basse!

		Mei Frää sogar, die määnt bestimmt,

Wann merr mit Küsse fertig:

»Du werst, so oft der Friehling kimmt,

Merkwerdig liewenswerdig!« [bookmark: page10]

	
		
		Unsere Wehrkraftjungens!

		Es leiht merr lang schon uff der Brust,

Es sprengt merr fast die Lunge:

Ich muß besinge mal voll Lust

Die brave Wehrkraftjunge!

Mit Fähnercher, mit Bännercher

Preist se als reinste Perl'cher:

Moderne Heinzelmännercher

Sin se, die Wehrkraftskerl'cher!

		Da singe se unn springe se,

Da schleppe se unn trage,

Da schippe se, da hippe se,

Da ziehe se en Wage,

Da bringe se, da zwinge se

Die mächtigste Paketcher,

Zum presse sin, zum fresse sin

Die sieße Schwerenet'cher!

		Guck ich se, ewig bei der Hand,

Lach ich in volle Ziege:

»Kannst ruhig sei', lieb Vaterland,

Der Nachwuchs is gediege!

Ach, Adebar im Storchenest,

Den ich so oft besunge,

Ach, bring merr doch zum Weihnachtsfest

E Dutzend Wehrkraftjunge!!« [bookmark: page11]

	
		
		Mei Klavier

		In meiner Stupp, da schdeht e Kaste,

Den wo ich liewer schdets gewinn,

Wann ääch die schwarz unn weiße Daste

In ihrer Farb echt preußisch sin.

Des Ding des schdimmt mich froh unn heiter

Unn wann's ääch erscht zur Hälft berappt,

Es bleibt mei schdänniger Begleiter,

Bis mich emol der Deiwel dappt.

		E jedder Mensch hat schwache Schdunne

Unn's schdeiht em in de Kopp die Hitz,

Des is bei mir gleich iwwerwunne,

Wann ich am Klimberkaste sitz.

Da hääg ich derr mit beide Fäuster

Druff los unn klobb en fast entzwei,

Unn bin ich ääch kää großer Meister,

Es werd merr wohler doch dabei.

		Unn wann mich Liewessorge gräme,

Unn ich mich mächtig exaldier,

Da mach ich Vers net unn Poeme,

Ich hock mich bloß bei mei Klavier.

Dem dhu ich häämlich dann bekenne

Mei Lieweskummer unn Gefiehl.

Mei Hausfrää fängt als aa ze flenne,

Wann ich mit so viel Ausdruck schbiel.

		Wääß Gott, du ahler Klimberkaste,

Du gibbst mer Beistann, Drost unn Ruh,

[bookmark: page12] Ob
Liewessorge mich belaste,

Ob ich vor Ärjer blatze dhu.

Du schdimmst mich froh, du schdimmst mich heiter

Unn bist de ääch erscht halb berappt,

Du bleibst mei schdänniger Begleiter,

Bis mich emal der Deiwel dappt. [bookmark: page13]

	
		
		Frankforder Mädercher

		Ich halt's ganz ääfach net mehr aus,

Ich muß es konstatier'n!

Es muß emal aus merr eraus,

Sonst dhu ich explodier'n!

		Unn wann die Welt vor Neid werd hin,

Wann se verblatzt, verspringt:

Die Mädercher aus Frankfort sin

Die beste ubedingt!

		Die mache derr kään lange Stuß,

Nadierlich is ihr Sinn.

E echter Sachsehäuser Kuß,

Da leiht noch ebbes drin!

		Se sin so frech, so reizend frech,

Unn allweil bei Humor.

Se flistre Blech, so liewes Blech

Ihr'm Schätzi in sei Ohr.

		Die annern Mädcher zier'n sich bloß,

Sie awwer babble frei:

»Ei, kimm doch her, du goldig Oos!«

– Da werd's ääm warm dabei!

		So Mädcher, wie die unsern sin,

Haww ich noch kää geseh',

Drum hocke merr im Herze drin

Ääch Sticker acht bis zeh'! [bookmark: page14]

	
		
		An mei Zigarr

		For e schäbig Dippe Linse

Ging dem Esau in die Binse

Sei beriehmte Erschtgebort.

Net for Hummern, net for Manna,

Awwer for e Kist' Havanna

Gäw' ich ääch die meinigt fort!

		Dann for drei famose Sache

Dhat uns Gott de Schnawwel mache,

Gar so schee unn rot wie Blut:

Daß merr's Kisse net vergesse,

Zwettens, daß merr mit'm fresse,

Drittens, daß merr blotze dhut.

		Haww ich was ze iwwerlege,

Odder dhu ich uff mich rege,

Schnell e Zigarr ins Gesicht!

Wann vor Ugeduld ich zawwel,

Rasch de Stummel in de Schnawwel

Unn ich bin im Gleichgewicht!

		Leut zwar, die im Neid versinke,

Dhun behaupte, du dhätst schdinke.

Selbst mei Frää werft öfters mich

Aus der gude Schdubb beizeite, –

No, dann raach ich 'n bescheide

Drauße ferdig, in der Kich'.

		Zigarr, dufdig, liewe, sieße,

Sei bedankt unn sei gepriese

[bookmark: page15] Bis zem
Wolkereich enuff!

Wann ich schderb, schdatt scheene Worte

Gebbt merr mit e paar Importe

Unn der Petrus schließt merr uff [bookmark: page16]

	
		
		Das Lied des Telefonbesitzers

		Ins Telefonbuch bin ich eigetrage;

Im Aafang war ich forchtbar stolz dadruff,

Doch nemmt der Spaß e End nach verzeh Tage

Unn des Vergniege hört sehr plötzlich uff.

Am meiste dhut's mei Köchin noch gebraache,

Die hat ihr'm Schatz bestännig was ze sage,

Allawendlich verschwind't jetz die Person

– Des dank ich Dir, mei liewes Telefon!

		Äänst war'n sehr pinktlich allweil mei
Bekannte,

War'n merr verabred' Awens erjendwo.

Jetz, in der letzt Minut, schellt derr die Bande:

»Es geht heut net! Mei Kopp, der brummt merr so!«

Oft im Büro schellt's plötzlich, Gottverdeppel,

Es is mei Frää, se secht mit sießem Ton:

»Bring merr zeh Pund Kardoffel mit unn Eppel!«

– Des dank ich Dir, mei liewes Telefon!

		Unn Nachts im Schlaf, grad wenn ich schnarch wie
selte,

Reißt aus'm Bett des Rassle mich gewiß.

Ich hipp eraus, dhu merr die Fieß verkälte,

Nor um zu heer'n, daß »Falsch verbunden« is!

Ich kriech zurick, doch dhut der Sandmann fliehe,

Ich schlaf net mehr, es is der reinste Hohn,

Da dhu ich iwwer's Ohr die Bettdeck ziehe

Unn bet: »Der Deiwel hol mei Telefon!« [bookmark: page17]

	
		
		Die vier Jahreszeiten

		Wie schee is doch der Wintersport!

Da rodelt merr in äänemfort,

Lääft Schi mit rote Näsercher,

Säuft Punsch aus große Gläsercher,

Schmeißt sich mit Schnee uff Dod unn Mord

– Wie schee is doch der Wintersport!

		Unn schee is ääch der Sommersport!

Da singe derr an jeddem Ort

Baß, Bariton, Sopreenercher,

Da plickt mer Anemeenercher,

Spaziert, bis ääm der Mage knorrt,

– Ja, schee is doch der Sommersport!

		Unn dann im liewe Herbst der Sport!

Da frißt merr Obst von jedder Sort,

Fillt sich mit Kind unn Kegelche

Voll Ebbelwei des Meegelche

Unn kimmt sich vor als wie e Lord,

– Schee is er ääch im Herbst, der Sport!

		Am scheenste is der Friehlingssport!!

Da blieht, was alt war unn verdorrt.

Die äldeste Schlemihlercher

Kriehn wonnige Gefiehlercher!

Es zuckt ääm in de Fingercher

Vor Lust nach Seitespringercher,

Die Backe gliehn wie Lichtercher,

Merr mecht sogar Gedichtercher,

[bookmark: page18] Schlägt
Borzelbääm unn Rädercher

Unn kißt die junge Mädercher

Unn jauchzt unn fiehlt's bei jeddem Wort:

Der Keenig is der Friehlingssport! [bookmark: page19]

	
		
		Der Sachsehäuser Berg

		Bei Frankfort leiht e klääner Hiegel,

Net höcher wie der Meeresschbiegel,

Des is der Sachsehäuser Berg.

Des Ding mißt noch kään zehe Morje

Unn dhut derr doch die Schdadt versorje

Mit Abbel, Quetsche unn Latwerg.

		Im Frühjahr, wann die Obstbäum bliehe,

Da dhut merr uff de Hiegel ziehe

Unn hört enzickt de Vögel zu.

Unn rings die Blumme uff de Wiese,

Wie lieblich dhun die Öser schbrieße

Bis hinne uff der Gödheeruh.

		Unn schbäter, wann die Äbbel reife,

Da dhu ich nach mei'm Schdecke greife,

Unn nix wie 'naus unn hiegeschlabbt.

Ich seh am Baam die Äbbel glänze,

Ich halt's net aus: ich muß ään schdrenze

Unn wann mich ääch der Flurschitz dabbt.

		Im Winter nor, da is er mäßig,

Da is er kahl, es werd ei'm dösig,

Die Sehnsucht werd ei'm odder wach.

Ich dhu derr an de Frihling denke,

Merr werd so weh, ich möcht mich henke,

Ich schderz mich noch in' Ludderbach [bookmark: text1]F1 [bookmark: page20]

		Vor'm Lotteriegeschäft

		Mei Zuversicht is heint so groß,

Drum kääf ich merr e Perdelos,

Paßt uff: ich wer' gewinne!

Wann ich de große Treffer krieh,

Dann wer' ich euch e nowles Vieh

Von vorne unn von hinne!

		E Schnauferl werd gleich aageschafft

Mit hunnerdausend Perdekraft,

Da saus' ich dorch die Schdraße

Unn wink' derr gnädig Gruß uff Gruß

Unn schneid dem Berjersvolk zu Fuß

Voll Hoheit lange Nase.

		Unn Zigarrn raach ich dorch die Nos,

Des Stick for achzig Penning bloß,

Unn drag nor gehle Schdiwwel,

Unn klemm merr e Monokkel ei,

Unn sauf de allerbeste Wei

In Fässer gleich unn Kiwwel.

		Unn daß mei Geld der Welt was nitzt,

Da wer'n die Kinstler unnerstitzt,

Bei mir is was ze hole!

Da gibbt's kää schnödes Preisgedruck!

Ich dhu derr for en echte Stuck

Gern – hunnert Mark bezohle!

		Korz: wann der große Treffer mei',

Des werd e Lewe, schee unn fei',

[bookmark: page21] Dann lass' ich
merr net lumpe!

Nor ääns, des mecht merr Sorje bloß:

E Mark, e Mark kost' so e Los

– Wer werd die Mark merr pumpe? [bookmark: page22]

	
		
		Nur net zu viel zitiern!

		Ihr Dichter, merkt's euch, prägt's euch ei:

Dhut net zu viel zitiern!

Das gilt for schofel, for gemei,

Unn dhut euch bloß blamiern!

		Zitate sin e Weihrauchdunst,

E Wichdigmacherei,

Unn owwedrei is gor kaa Kunst

Unn gor kaa Witz dabei!

		E jedder, wo sein »Büchmann« hat,

Der kann dersch grad so gut! –

Doch wann's halt ohne e Zitat

Dorchaus net gehe dhut,

		Dann geww ich euch de Rat: Seid keck

Unn kehrt de Mann eraus:

Laßt wenigstens de Name weck

Unn gebbt's for eige aus! [bookmark: page23]

	
		
		Was kann merr mache?

		Alljährlich, wann der Friehling kimmt,

Dhut merr enaus sich flüchte

In scheene griene Wald unn nimmt

Sich vor, jetz nix zu dichte.

		Merr säggt sich selbst: Es hat kään Wert,

Es dhut's doch kääner drucke.

Merr kann de Friehling ungeschdört

Ääch ohne Versch aagucke.

		So denkt merr sich unn hockt sich hie

Ins Gras, ins weiche, nasse,

Unn dhut des junge Knospegrie

Schdill uff sich werke lasse.

		Unn wann merr dahockt so e Weil,

Des Ääg' ins Blau gerichtet,

Da blötzlich merkt merr: Dunnerkeil,

Jetz hast de doch gedichtet ...

		Was nitzt ääm do die schennste Redd?

Merr dicht' – es is zem Lache –

Ob merrsch jetz gern dhut odder net,

– Was kann merr mache? – [bookmark: page24]

	
		
		Goldig

		Was Frankfort Schee unn Gutes kennt,

Was em so recht gefällt,

Was em Vergniege mecht, des nennt

Es »goldig« uff der Welt!

		Wie »goldig« der Caruso singt!

Ei, klatsche merr Applaus!

Wie »goldig« die Elektra klingt!

Wie »goldig« is der Strauß!

		Wie »goldig« is des Rodeln, Ski'n!

Merr mecht sich kaan Begriff!

Wie »goldig« is der Zeppelin!

Wie »goldig« is sei Schiff!

		Draus, im Zoolog'sche, des Kamel,

Wie »goldig« is des Viech!

Wie »goldig« malt der Raffael!

Wie »goldig« spielt die Triesch!

		Mei Nerve sin gesund unn stark!

Doch wann ich »goldig« heer,

Des fährt dorch Glidder merr unn Mark,

Des Wörtche schmerzt mich sehr!

		Wann ääner mich en »Esel« schennt,

Do lach' ich driwwer fort,

– Doch wann mich ääner » goldig« nennt,

Dann, Kinner, gibbt's 'n Mord! [bookmark: page25]

	
		
		Zor Winterszeit

		Fort is der Sommer unn die Micke,

Merr lääft im Pelz erum, im dicke,

Unn denkt der iwwern Winter nach.

Der Schnee leiht da in große Haufe,

Die Buwe duhn derr Schlittschuh laufe,

Die Mädercher dhun's odder aach.

		Die Ohre frier'n, die Pote zittern,

Ich geh unn dhu die Schbatze fittern,

Die peife merr dafor als Dank.

's is schdill. Nor hie unn da im Boge

Da kimmt e Schneeball aagefloge

Unn flieht merr hinne in die Ank.

		Dhu ich merr so die Welt aablicke,

Da bin ich immer vor Enzicke

Ganz baff unn stumm unn ganz eweck.

Ich dhu vergnigt im Schnee 'rumhibbe,

Bald komme Männer her mit Schibbe

– Des gibt derr dann en scheene Dreck! [bookmark: page26]

	
		
		Der badische Salomo

		(E wahr Geschicht)

		E Radler, wie als Radler sin,

Der iwwerradelt dick unn dinn

Unn fährt ääch dod äännst im'me Nest

En Gänserich, ganz frisch gemäst'.

Der Philipp, dem des Viech ze eige,

Der denkt: No wart! Dir wern ich's zeige!

Dir dreiw ich aus dei Mordbegier!

Unn säggt: »Zwää Dahler kost des Dier!

Sechs Mark, dann kenne Se behalte

Die dode Gänseleich, die kalte!«

– »Des dode Viech, des will ich net!«

Hat unser Radler druff geredt.

Finf Mark, die geww ich höchstens her,

Finf Mark, unn net en Batze mehr.«

		Weil se sich einige net kenne,

Dhun se zem Berjermääster renne,

Der heert sich aa die Mordsgeschicht

Unn määnt: »Da braach merr kää Gericht!

Sie, Radfahrkinstler, bitte sehr,

Sie lege Ihr finf Märkcher her,

Unn's bleibt derbei, wie Se erkleert,

Daß Ihne net die Gans geheert.

Jetz leg ich selbst e Mark noch druff:

Du Philipp, sei so gut, baß uff,

Hier sin sechs Mark. Schdeck der se ei!

Des Gänsi, des geheert jetz mei.

Ää Mark, e Gans, des baßt merr sehr.

Adschee, Ihr Herrn! Ich habb die Ehr!« [bookmark: page27]

	
		
		Ständchen

		Liesche, schdreck de Kobb dorch's Fenster,

Schdeck Dei goldig Nos eraus,

Dann zor Stunde der Gespenster

Heul ich mich von Herze aus.

    Ach, mei Herzi pumpert doll,

Ach, des Oos is iwwervoll.

Werf merr doch de Schlissel runner,

Daß ich bei Dich komme soll!

		Liesche, heer doch, was ich babbel,

Dhu Dich doch erweiche bald!

Guck nor, wie ich stöhn unn zawwel,

Dann hier draus is oosig kalt!

    Jetz erhör mich odder nie,

Glaab's, ich bin e gut' Partie,

Werf merr doch de Schlissel runner,

Daß ich nett de Schnuppe krieh'!

		Was? Du läßt Dich net erweiche?

Gell, du määnst, ich dhu merr hie

Aus em Hals die Gorjel kreische

Zum Vergniege, olwern Vieh?

    Was? Du lachst noch, du Xantipp',

Daß ich hie vergewens hipp'?

Rutsch merr doch de Buckel runner!

Krieh die Kränk, du ahl Geripp'! [bookmark: page28]

	
		
		Wirtshausstudie

		Wann ich allääns im Wirtshaus bin,

Unn dös' gemietlich for mich hin

Unn blötzlich dhut wer sage:

»Jott, nee, wie is det kümmerlich!

Det Alles imponiert ma nich!«

– Des kann ich net verdrage!

		Unn wann ich hör: »Herrjehmerschnee,

Nu härn Se bloß, nu ja, nu nee ... «

– Da dhu ich Leibweh kriehe,

Ich bin ganz schdill unn redd kään Laut,

Es dhut mich nor e Gänsehaut

Hibsch langsam iwwerziehe.

		Unn wann ich hör: »Jetz dös schaugst ô,

A so a Depp, is dös a Mô ...«

– Dann dhu ich mich entfalte,

Unn rück gleich nächer uff der Stell,

Unn sag: »Sie sein aus Minche? Gell?«

Unn dhu mich unterhalte.

		Doch wann ich hör: »Du Schdeuweoos,

Was glotzt de mich dann aa so groß ...!«

Dann wer' ich hiegerisse,

Dann geht e Jauchze dorch mei Seel',

Ich bin uff äämal kreuzfidel

Unn könnt den Kerl verkisse!! [bookmark: page29]

	
		
		München

		Ich war schonn öftersch – Gott sei Dank –
fort.

Ich war in Leibzig, Kölle, Määnz,

Doch lewe kann merr außer Frankfort

Im scheene Minche ganz allääns.

		Zwar kann merr da kää Schdoffche roppe,

In »Dribb der Bach« des nor gelingt,

Doch Bier is ääch kää schleechter Droppe,

Besonnersch wann's e Mädche bringt.

		Unn Kinstler dhun da drunne hocke!

Se leihe uff der Schdraß bloß nor,

Da kimmt merr bei de Feifeglocke five o'
clock.
 Sich selber werklich olwern vor.

		Es is e Paradies for Götter,

E Klima – ääfach kommilfo,

Unn däglich net mehr Regewetter

Als uff em Erdball annerschtwo!

		Unn erscht die Schdraße, Gott soll's wisse,

So blitzeblank, als wie Barkett.

Sin se ääch schdännig uffgerisse,

Des kimmert große Geister net.

		Mir geht's drum ohne Schbrich unn Flause,

Trotz Stoltze in mein Kopp enei:

Der Mensch kann außer Sachsehause

Unn Frankfort ääch von Minche sei. [bookmark: page30]

		Des Sängers Fluch

		Es stand in ahle Zeite e Schloß, so hoch unn
hehr,

Weit glänzt des iwwer die Lande, bis an des blaue Meer.

Dort hat e wilder König zwää Sänger bees verpetzt.

In Verscher hat der Uhland die ganz Geschicht gesetzt.

		Er nemmt getreu hisdorisch de ganze Vorfall
vor,

Dem Fluch sei Wortlaut äänzig is uvollstännig nor.

Viel schlimmer hat gedunnert der Sänger deiwelswild,

Er hat des Oos von Keenig verzweifelt aagebrillt:

		»Weh euch, ihr stolze Halle, samt Dach unn Torm unn
Stall!

Der Deiwel soll euch hole! Verblatze sollt err all!

Unn dhut kää ganzer Fetze von euch mehr existiern,

– Dann soll der Bodo Ebhardt euch widder restauriern!«

		Der Sänger hat's gekrische, der Himmel hat's
geheert.

Des Owwerst' is ze unnerst von dere Burg gekehrt.

E Säulche nor, e kläänes, stand da noch, isoliert –

Dann hat der Bodo Ebhardt die Burg verrenoviert.

		Des Sonndags ziehn die Fremde zor Burg uff stolzer
Heeh,

Se dhun de Torm besteie, zeh Pfennig kost's Entree.

Unn jedder Jingling dichtet enei ins Fremdebuch

Entsetzliche Gedichtcher – des is des Sängers Fluch! [bookmark: page31]

	
		
		Zwei Mütter

		Zwää Mütter haww ich beisamme geguckt,

Die ää hat geseufzt unn hat Träne verschluckt,

Die zweit' hat e freudig Gesichtche gemacht,

Die Aägelcher hawwe gestrahlt unn gelacht.

		Ich frag: »Ei, Madammche, was is dann
bassiert?

Was flenne Se dann, daß e Stei' werd geriehrt?

Unn Sie, was lache Se dann druff los?

Weshalb dann is Ihr Vergniege so groß?«

		Da hat merr die ää unner Seufze gesecht:

»Ach Gott, mei'm Sohn, dem geht's sicher schlecht,

Vielleicht hat'n Krankheit gar uffgeriwwe,

Dann er hat merr seit verrzeh Däg net geschriwwe!«

		Die anner, die babbelt gar frohgemut:

»Mei'm Sohn, ei, dem geht's ganz sicher gut!

Gewiß is er froh unn gesund gebliwwe,

Dann er hat merr seit verrzeh Däg net geschriwwe!« [bookmark: page32]

	
		
		Ebbelwei-Himne

		Mei Pegasus, des Oosevieh,

Des hippt heut wie meschugge;

Ich gab em nemlich – awwer wie! –

Heut Ebbelwei ze schlucke.

Jetz dicht' ich noch emal so fei',

Gell, Leitcher, ich sein piffig:

O Ebbelwei, o Ebbelwei,

Wie bistde doch so siffig!

		Merr sin ääch uff den goldne Saft

So schdolz als wie e Schbanjer;

Der gebbt de Mensche neie Kraft,

Mehr Kraft als wie Schlambanjer.

Beim »Dickworz-Philipp« werd gezappt,

Merr mecht kää lange Flause,

Eniwwer zu em unn berappt!

Enuff nach Sachsehause!

		Beim Ebbelwei werd net gerääft,

Des is e ahle Kiste;

Der Ebbelwei werd net »gedääft«,

Den saufe Judd unn Christe.

Un wer net saufe will, der muß,

Sonst krieht er schee sei Äbbel,

Des »Stoffche« is e Hochgenuß:

Brost Berjer! Gottverdeppel!

		Unn kimmt der Tod unn säggt: »Komm' mit«

Unn schwingt dabei sei Hippche,

[bookmark: page33] Dann drink' ich
schnell mein letzte Schnitt,

Unn hääg em uff sei Dippche.

Dann steih ich in de Himmel nei –

Der Dod läßt sich net foppe –

Da sitze all die Engel drei

Unn drinke still ihr'n Schoppe ... [bookmark: page34]

	
		
		Weihnachte in der Fremd

		Mei Bud erkennt merr widder kaum,

Merr muß sich erscht besinne,

Dann uff em Disch, da is e Baum,

E Weihnachtsbaum ze finne.

Ich bin ja sonst kää Kindskopp net,

Doch dadraa dhu ich henke,

E Weihnacht ohne Baam, des hätt

Ich merr net kenne denke.

Ich habb des Bäämche ausgeschmickt

Mit Ebbel, Niß unn Flidder,

Schdolz hab mei Werk ich aageblickt

Unn hock mich bei em nidder.

Unn's schellt. Unn's kimmt e Mann erei

Unn dhut e Kist herrucke,

»Des werd gewiß von Frankfort sei!«

Merr wolle gleich mol gucke.

Mei Mudder hat se merr geschickt,

Ich mach mich draa unn knowel

De Inhalt raus. – Ich bin enzickt,

Ei, diesmal war se nowel!!

E Däubche unn e Gänsebrust,

Unn Kuche unn Makrone,

Unn Plätzercher, e wahre Lust,

O Mage, dhu dich schone!

Unn owwedruff leiht e Kuvert,

E Wohldhat for mei Aage,

Da hat derr ebbes drin geklerrt,

Des wo ich schdets kann braache.

Es fehlt net viel, ich hätt geflennt

[bookmark: page35] Die
wunnerschennste Träne,

Vor ebbes, wo merr Heimweh nennt

Unn Einsamkeit unn Sehne.

O wann ich doch in Frankfort wär,

Dahääm bei meiner Alte,

Da wär merr net des Herz so schwer,

Unn net mei Schdirn voll Falte.

– Pfui Karl, net melankolisch wer'n!

Ich raff mich uff vom Rabbel

Unn meiner Vatterschdadt zu Ehr'n

Freß ich de dickste Abbel. [bookmark: page36]

	
		
		Des Heidelberger Schloß

		Altheidelbersch, Du feine,

Du Schdadt an Ehre reich,

Fast möcht merr driwwer weine,

Du mechst ja scheene Streich!

Mei Angst war eigeschläfert:

Des Schloß bleibt hibsch unn fei!

– Unn jetz werd's doch verschäfert [bookmark: text3]F3,

Da schlag der Dunner drei!

		Der Schornstää unn die Dächer

Sein ganz verrenoviert.

Es werd ääm schwach unn schwächer,

So schee is ausgefiehrt!

Die Fenster unn die Nische

Die wer'n jetzt frisch vernäht,

– Ich guck schoo, wie derrzwische

» Frisch aagestriche« schdeht.

		Perkeo, dhu Dich drehe

Im Grab (ich dreh mich mit)

Unn dhu dann ufferschdehe.

Dann heer, ich habb e Bitt:

» Dhu merr Dei Fässl schenke

Gefillt mit burem Sekt:

Ich mecht' im Wei erdränke

Die Wut, wo in merr schdeckt!« [bookmark: page37]

			[bookmark: foot3]Nämlich vom Baurat Schäfer renoviert.


	
		
		Schopenhauer

		Ich dank Derr, Arthur, viel Belehrung.

Wann ich die Hälft' nor Scharfsinn hätt!!

Du hast mei allerdiefst Verehrung,

Doch ach, mei Lieb, die hast de net!

		Bewunnern muß ich wohl Dei Wisse,

Dei logisch Unerbittlichkeit,

Doch werd der Mensch dabei verbisse.

Was nutzt's en dann, daß er gescheit?

		Was nutzt's, die Schöpfung dorchzuhechle?

Ich bin da annerscht ganz wie Du:

Ich habb gelernt, im Stille lechle,

Ich guck der Welt verseehnlich zu.

		Ich bin kää Wieterich, kää böser.

Weh dhut merrsch, wie Du diefverletzt

Die Weiwercher, die sieße Ööser,

So ungalant erunnersetzt!

		Stets denk ich merr, wann ich gelese,

Was Du uns von de Weiwer lehrst:

Du wärst die größt' Xantipp' gewese,

Wann Du e Weib gewese wärst! [bookmark: page38]

	
		
		Bedrachtung

		Dhu ich so dorch die Felder ziehe

De Sachsehäuser Berg enuff,

Unn guck de Ebbelbäämcher bliehe,

Da geht merr grad mei Herzi uff.

		Des is e Schdaat, e Bracht, e Wunner,

Wie Orjelklang werkt des uff mich,

Ich guck de Weg nach Frankfort runner,

Merr werd ganz fromm unn feierlich.

		Ich falt mei Händcher in Gedanke

Unn flöt ganz schdill in mich erei:

»Du liewer Gott, ich dhu derr danke

For all de kinft'ge Ebbelwei!« [bookmark: page39]

	
		
		Des gereinigte Bimmelche

		Zu der von Zelotenhand vorgenommenen
»Versittlichung« der »Glocke«

		Des Bimmelche – ich mään die »Glock« vom
Schiller –

Is endlich for die Jugend repariert,

Es war e Aaschdoß merr von je, e schdiller,

Was all for Zeugs in dem Gedicht passiert.

		Daß sich der Knab vom Mädche hot gerisse

Unn is geschdermt ins Lewe wild enaus,

Des is doch werklich, mään ich – Gott soll's wisse –

Kää Dhema schließlich net for's Berjerhaus.

		Unn daß die Jungfer mit verschämte Wange

Grad so als wie e Bild aus Himmelsheeh'n

Vorm Jingling schdeht – des is merr nahgegange,

Des soll unn derfganz ääfach net gescheh'n.

		Unn dann des beese, namenlose Sehne,

Des wo sei Herzi faßt – 's is schauderhaft!!

So ebbes werd gottlob bei määne Söhne

– Ich möcht merrsch ääch verbitte – nett geschafft!

		Unn wie sich gar der Lausbub uff de Flure

Erumdrickt unn die Gänsebliemcher roppt!

– Käm ich dem Kerl errötend uff die Schbure,

Der krieht sei Hinnerdeil net schleecht gekloppt.

		Statt sich dadriwwer schmerzlich ze bedriewe,

Was läßt der Schiller da for Seifzer los:

,,O scheene griene Zeit der jungen Lüwe«

– Pfui Deiwel, sag ich, Pfui, du Schdeuweoos!

		[bookmark: page40] In alle Finger hat merrsch schdets
gekrimmelt,

Wann ääner des verflixte Ding zidiert.

– No, Gott sei Dank, die Glock hat ausgebimmelt

Se is jetz for die Jugend repariert. [bookmark: page41]

	
		
		Moderne Belesenheit

		Hat der e Bildung!! – Saperment

Es gibt fast nix, was der net kennt!

Er kennt de Falke, Liliencron,

De Otto Ernst, de Jakobsohn,

De Fulda, Busse, Wildenbruch,

Die Ebner, die Ricarda Huch,

De Mombert, Rilke, Dauthendey,

Die Janitschek, die Ellen Key,

De Dör-, Drach-, Suder-, Wassermann,

De Heinrich Mann, de Thomas Mann,

Die Hauptmänner, de Karl unn Gerhart

Unn was merr sonst an »Männer« mehr hat,

De Hamsun, Gorki, Maeterlinck,

De Schaukal, Salus, Ludwig Finkh,

De Thoma, Hirschfeld, Conrad, Dreyer,

De Dehmel unn de Biedermeier,

De Gejerstam, de Martersteig,

De Hermann Bahr, de Stefan Zweig,

De Blumenthal, den großen Witzler,

De Hofmannsthal, de Arthur Schnitzler,

De Schlaf, de Bierbaum, Georg Brandes,

De Schäfer Dafnis unn verwandtes,

De Bölsche unn de Bruno Wille,

De Scherbart unn de Peter Hille,

Von »Berge«: Alten-, Gumppen-, Strind-,

De Kayserling, de Wedekind,

Die Viebig, Suttner, Lagerlöf,

De Maupassant, de Turgenjeff,

De Ruederer, Tovote, Jensen,

[bookmark: page42] De Ompteda,
de Gustav Frenssen,

Er kennt Max Halbe, Morgenstern,

Korz: Alles, Alles, was modern,

Des kennt er gut von A bis Z,

– Bloß Goedhee – Goedhee kennt er net! [bookmark: page43]

	
		
		E baar Gewissensfrage

		Herr Parrer, Se frage so viel bei der Beicht,

Drum derf ich's bitte wage

Unn Ihne selwer mal vielleicht

Baar Kläänigkeite frage?

		Zum ehrschte: dhate Se als Bub

Noch nie en Abbel strenze,

Kää Käwwer fange unn kää Frösch

Unn nie die Schul net schwänze?

		Sin Se mit ausgezogne Strimb

Net in die Kich geschliche

Unn hawwe sich gedenkt: vielleicht

Gibbt's ebbes zu erwische?

		Un hawwe Se verprichelt nie

Die annern, schwächern Knawe?

Un dhate Se mit verrzeh Jahr

An Klapperstorch noch glaawe?

		Un hawwe hämlich nie geraacht

E Zigar, e verstunke?

Unn hawwe nie ääns iwwer'n Dorscht

Als Herr Student getrunke?

		Unn hawwe nie Ihr Lewe lang

E bissi notgeloge?

Unn fiehlte zu de Mädercher

Sich nie net hiegezoge?

		[bookmark: page44]

»O nein, mein Sohn! das tat ich nie!«

Sprach streng der Gottesstreiter.

– Des is derr awwer werklich schad!

Gottlob, ich war gescheiter!! [bookmark: page45]

	
		
		Kaffee Größenwahn

		Du willst e Dichter wer'n? – 's is gut,

Doch laß Dich instruiere:

Kääf derr en meglichst scheppe Hut

Unn dhu Dich nie frisiere!

Unn drag Krawatte, grie unn gehl,

Da werst de schnell bekannter,

Unn sei schdets blaß unn wääß wie Mehl,

Des mecht Dich indressanter.

Unn schimpf uff jedden, der was kann,

Uff alles Gut unn Scheene

Unn dhu derr – glääb's em Dichtersmann! –

Des Esse abgewehne.

Wannstde des alles pinktlich dhust,

Was ich derr dhat verzehle,

Unn owwedrei nix könne dhust,

Dann kann dersch gar net fehle! [bookmark: page46]

	
		
		In der Verzweiflung

		Es is e Mann in unsrer Schdadt,

Der sechs gesunne Buwe hat.

Alljährlich hat er ään erzeigt,

– Des mecht em kääner nach so leicht.

Doch, wie's schonn war von Weltbeginn:

's gibbt Leit, wo nie zefridde sin.

So hätt der Mann in unsrer Schdadt

Statt sechs gern siwwe Schdick gehadt.

Beim Siwwente schdeht nemlich Pat

Der Kaiser hiezeland im Schdaat.

Drum hat der Mann ääch schdets geredt:

»Kää Mädche! Nor kää Mädche net!«

– Im ehrschte Monat lääft er rum,

Wie ääner vom Banopdigum

Unn säggt: »O Frääche, hääßgelibbt,

Wann's diesmal nor kää Mädche gibbt!«

»Nää,« säggt die Frää unn falt die Schdern,

»Es werd derr schonn e Lausbub wern.«

Im zwette Monat fängt der Mann

Nerwös ze wern allmählich an

Unn seifzt unn denkt von frieh bis schbät:

»Wann's nor e Biebche werde dhät!«

»Ja,« säägt die Frää unn falt die Schdern,

»Es werd derr schonn e Lausbub wern.«

Unn immer näher kimmt die Zeit,

Der Klapperschdorch is net mehr weit,

Unn immer lamendiert der Mann:

»Frää, bring mer nor kää Mädche an!«

– Da äänes Dags schdeht vor der Dhier

[bookmark: page47] Der Mann unn
zawwelt vor Begier,

Dann drin – o Glick! dann drin – o weh –

Da is der Schdorch bei seiner Frää.

Uff äämal ruft's: »Schorsch, komm erei!«

– »Was is es dann?« – »No, was werd's sei,

Guck, was Dei Frää so folgsam war:

Es is e Schwestern-Zwillings-Baar!«

Da fällt der Mann bald dorch die Dhier:

,,O Frää, des is net schee von Dir,

O Frää, was hastde da gedhaa,

Was fang ich mit zwee Mädcher aa?

Jetz kimmt der Kaiser net bei uns,

Jetz war die ganze Mieh' umsunst.« [bookmark: page48]

	
		
		Des Faste

		Der klääne Moses war der jingst

Beim Schulfreund eigelade

Unn weil der grad e Freidag war,

Da gab derrsch da kään Brate.

Der Bub verklärt's dem Iserlit

Mit iwwerlegne Blicke:

»'s is Fastdag heint. Drum esse heint

Kää Flääsch die Kadholikke.«

No, unserm Moses mecht's nix aus,

Der frißt ääch annern Sache,

Ob's koscher odder trefe is,

Des dhut dem Kerl nix mache.

Denn glaawe dhut er nix der Bub,

Herntgege dem sei Alte,

Die basse uff, daß er gedreu

Die Feierdäg dhut halte.

Unn wie derr kimmt der lange Dag [bookmark: text4]F4,

Da dhut sei Alter sage:

»Heint, heerstde Moses, werd gefast,

Heint gibt's nix in de Mage.«

»Ja,« säggt der Moses, »ja, Papa,

Ich dhu's! Mein Beifall hastde!

Nor jiddisch faste mag ich net.

Laß mich kadholisch faste!« [bookmark: page49]

			[bookmark: foot4]Versöhnungstag.


	
		
		Die Beleidigungsklag

		Der Hannes is e Schdeuweoos,

Sei Hern is klää, sei Schnawwel groß,

E Schnut hat der, e Deiwelsschnut,

Besonnersch wann er schenne dhut.

Jingst säggt der Kerl von ugefähr,

Daß ich e ahler Esel wär,

E Aff, e Heuochs, e Mandrill,

Korz, was der Mensch nor hawwe will.

No, ich, net faul, wie der so schennt,

Bin bei mein Rechtsaawalt gerennt,

Dhu dem verglickern die Geschicht,

Unn sag: des Oos muß vor's Gericht!

– »Ja,« säggt er druff, »da werd was draus!

Drum ricke Se zeh Mark eraus

Als Kostevorschuß, her damit.

Des is bei dene Sache Sitt!«

Acht Woche druff war der Dermin,

Ich denk: Jetz leiht der Hannes drin,

Doch ward derr die Geschicht verdagt,

Weil merr noch e paar Zeige braacht.

Unn daderzu – sonst dhut's net klappe –

Hatt ich finf Märkcher ze berappe.

– Am nächste Morje hat's geschellt.

Da schdeht e Kerl, unn der will Geld,

Er dhut die Nos nach owwe ziehe:

»Finf Mark for Koste dhät ich kriehe,

Berappe Se's, des is Ihr Flicht,

Ich komm derr nemlich vom Gericht.«

»Zum Deiwel,« schrie ich da empeert,

[bookmark: page50] »Des is doch
ääfach unerheert,

Weil mich der Hannes Esel schennt,

Wer' ich machulle noch am End.

Zeh Märkcher hier, finf Märkcher do,

Wie lang geht des noch weiter so?

Finf Märkcher do, finf Märkcher hier,

Bin ich em Rothschild sei Kassier?

Jetz haww ich zwanzig Mark geblecht –

Ich bin e Ochs' – der Hans hat Recht! [bookmark: page51]

	
		
		Der Handschuh

		(frei nach Schiller)

		Beim Löb, beim Bär, beim Tiger

Unn bei de annern Viecher

Saß Kenig Franz.

Unn um en erum de Große

Unn rings die atemlose

Madamme im schennste Kranz.

Unn wie er winkt mit em Fingerche,

Uff dhut sich des weite Zwingerche,

Unn erei kimmt stolz unn beherzt

E Löb gesterzt.

Beguckt sich die ganze Kille,

Fängt aa ze brille,

Reckt sei Glidder,

Unn legt sich nidder.

Krieh's Gewidder!

		Unn der Kenig winkt noch emal.

Da öffnet sich e zwettes Tor

Unn es kimmt e Tiger 'evor.

Wie er de Löb dhut gucke,

Brillt er wie meschugge,

Schlägt mit seim Schweifche

E Reifche

Grimmig schnurrend

Unn legt sich murrend

Ewefalls nidder.

		Unn der Kenig winkt zor Abwechslung widder.

Da speit das dobbelt geöffnete Haus

[bookmark: page52] Gleich zwää
Leoparde uff äämol aus.

Die mache ääch ihr'n Stuß

Unn lege sich zem Schluß

Nadierlich ääch widder

Nidder.

		Da läßt die dappischst Madamm von alle

Ihrn linke Handschuh erunnerfalle,

Unn sägt zum Ridder Delorges

– Des is schonn werklich ebbes storkes –:

»Wann Ihne Ihr Lieb werklich so heiß,

Wie Se merr immer mache weiß,

Ei, dann hewe Se merr mein Handschuh uff!«

Unn der Ritter steiht werklich enab dadruff

Unn holt en von dene Viecher, de beese,

– So e Leichtsinn is noch net dagewese!

		Unn mit zärtlichem Liebesblick

(Se krieht ja widder ihr'n Handschuh zurick)

Empfängt en Frailein Kunigund.

Da werd's dem Delorges doch zu bunt,

Er bickt sich,

Schmeißt 'r den Handschuh in die Visasch:

» Ihr Weiber seid doch e Mordsbagasch!«

Unn drückt sich!

		(Recht hat er gehadt. So hätt ich's ääch gemacht.)
[bookmark: page53]

	
		
		Mei greeßter Landsmann

		[bookmark: page55]

		Zor Enthüllung vom junge Goedhee seim Straßburger
Denkmal

		Es dhut ääm freie ganz nadierlich,

Des Herz werd ääm mit Schdolz gefillt,

Wann vom 'me Landsmann werd gebiehrlich

E Denkmal erjendwo enthillt.

		Unn dobbelt viel haww ich empfunne,

Unn war Euch dobbelt schdolz dadruff.

Daß se im scheene Schdraßborg drunne

De junge Goedhee schdelle uff.

		De junge Goedhee! – Dausend Bilder

Wern da lewennig vor meim Blick.

Es fehlt net viel, daß ich se schilder,

Doch is mei Raum beschränkt, zem Glick!

		E ganzes kläänes Äägeblickche

Derf ich verweile bei em bloß.

Ich guck en mit seim Fridderickche

Vor meine Ääge riesegroß.

		Es hat sich halt an dene beide

Erfillt, was heut ääch noch modern:

E freier Dichter kann kään Bfaff net leide,

Doch ihre Döchter kißt er gern.

		Ja, Goedhee, Du triebst dolle Posse,

Du göttliches Gewitteroos,

Du hast Dei Jugendzeit genosse

Unn gingst derr grad wie Blicher los.

		[bookmark: page56] Unn warstde ääch net gut ze schbreche

Uff Frankfort, uff Dei Vatterschdadt,

So zeigt des ewe, daß sei Schwäche

E jedder Mensch uff Erde hat.

		Deswege bist de doch gegrawe

Dief in mei Herz, ich lieb Dich sehr.

Dann e Schenie von Deine Gawe

Des kimmt in hunnert Jahrn net mehr.

		Drum: dhu ich äänst nach Schdraßborg fahre,

– Des kann sogar sehr bald bassiern –

Dann dhu ich merr de Gang net schbare

Unn dhu Dei Denkmal vissediern.

		Unn knie mich hie, Dir grad ze Fieße,

Zieh ab mein Hut mit kiehnem Schwung,

So dhut der » alde Frankforder« begrieße

De junge Frankforder, der ewig jung! [bookmark: page57]

	
		
		Die Gerbermühle

		Die meiste Fremde gehn ins Goedheehaus,

Des vollgeschdoppt is mit Erinnerunge,

Ich awwer zieh zor Gerwermiehl enaus,

Wo ich als Kind schonn froh erumgesprunge.

		Ich wääß es noch, sin's aach schon Jährcher
viel:

Wann merr nach Offebach sin Sonndags gange,

Hat schdets mei Vatter bei der Gerwermiehl

Vom Goedhee zu verzähle aagefange.

		Verschdanne haww ich's freilich damols net.

Erscht schbäter haww ich's nach und nach empfunne,

Wie schee des Plätzi is, wie schee die Stätt',

Wo Goedhee äänst e schbätes Glick gefunne.

		Da drauße fließt der Mää so leis unn sacht,

Als wollt er net die diefe Aadacht steere,

Von ahle Bäum is dreu des Haus bewacht,

Unn Lerch unn Amsel lasse sich dort heere.

		Unn wann merr sich da niddersetzt unn
lauscht,

Da ziehe alle Sorge schdill von danne,

Merr stehlt sich in 'er Zeit, die längst verrauscht,

Unn dräumt vom Goedhee unn der Marianne.

		Unn all die Lidder falle ääm dort ei,

In dene sich der beide Herz begegnet,

Es is, als hätt' die Lieb von dene zwei

Den scheene Platz for alle Zeit gesegnet.

		[bookmark: page58] So froh, so glicklich wer ich schdets
dadraus:

Ich laß de Fremde ohne Neidgefiehle

De ganze, reiche Schatz im Goedheehaus,

Laßt Ihr merr nor dafor mei Gerwermiehle. [bookmark: page59]

	
		
		Am Geburtstag Goethes

		Beschämt unn doch ganz ohne Mißbehage

Geschdeh ich's ei – ich dhu's aus Pietät –:

Ich kann nix Neues iwwer'n Goedhee sage,

Was erjend wert wär, daß mersch drucke dhät!

		No ja, ich könnt' e Novellettche drechsle:

Ich schilder 'n Goedhee, wie er Rom beguckt,

Unn lass' 'n forchtbar kluge Wörtcher wechsle,

Die ich aus seine Briefcher uffgeschluckt,

		Ich schdell Euch ääns von de geweihte
Plätzcher,

Wo er betrat, im »Stimmungsbilde« dar,

Ich mal Euch ääns von seine Zuckerschätzcher,

Wie ich merrsch denk, unn wie's gewiß net war,

		- Ich könnt's! – 's dhun Annere ääch, unn se
erziele

Effekt dermit, unn kriehe Geld unn Ruhm –

Doch will ich net mit heilige Sache spiele

Unn Goedhee is for mich e Heiligdum.

		Ich sag's gleich liewer, ohne Mißbehage,

Unn ohne daß mich Ärjer driwwer plagt:

Ich kann nix Neues iwwer'n Goedhee sage.

Der iwwer uns< merr ewig Neues sagt! [bookmark: page60]

	
		
		Sprach Goethe frankfurterisch?

		Ich las im Blatt verschiddene Feuilleteener:

Der Goedhee, der im Dichte so perfekt,

War net nor äußerlich e Mann, e scheener,

Er sprach ääch schdets de scheenste Dialekt.

		Frankforderisch, so sprach er mit Behage,

Daß sich ganz Weimar schdaunend aageguckt.

– Ich habb' noch nie die Nas' so hoch gedrage,

Als wie ich des las, schwarz uff wääß gedruckt.

		Doch, ach, kaum macht' ich druff e schdolzes
Reimche,

Hat e Dementi nidder mich geklappt:

Net wie sei Mudder, net wie's Oppenheimche,

Nää, Hochdeutsch hat der Dichterferscht verzappt.

		Wem soll ich jetz von dene beide
glaawe?

Derf ich mich dick jetz mache odder net?

Drag ich mei Näsi dief, drag ich's erhawe?

Wie hat jetz Goedhee äägentlich gered't?

		Ich guck' merr aa die beide Meinungsgruppe,

Unn denk merr resigniert: »O Vadderschdadt,

Wie er gebabbelt hat, is ziemlich schnuppe.

Die Hauptsach' is, wie er geschriwwe hat!« [bookmark: page61]

	
		
		Frau Aja

		Ich hock im Griene. Weit vors Dor

Hat mich gefiehrt mei Pfad.

Da nemm ich merr e Werkche vor:

Die Briefcher der Frää Rat.

Unn wie ich se mit Aadacht les',

Dhut merr mei Herz uffgehn,

Es dhut vor merr in ganzer Greeß

Alt-Frankfort ufferstehn.

		Die Stadt, so traulich, so intim,

Mit Gäßcher, eng unn krumm;

Ich laaf im werd'ge Ratskostim

Stolz mitte drinn erum.

Steht da net wo e Fenster uff?

Guckt net eraus wer grad?

Ich heb de Blick unn ruf enuff:

»Gu'n Morge ääch, Frää Rat!«

		E Spitzehäubche, nett unn schlicht,

Ruht uff dem weiße Haar.

Es strahle aus dem treu' Gesicht

Zwää Aage, klug unn klar.

Ihr Ausdruck is so sanft unn weich,

Daß merr se liewe muß –

Wann ich nor derft, ich gäb derr gleich

En ehrforchtsvolle Kuß!

		Ich muß es sage, klingt's ääch schlecht:

Wie merr die Frää so guckt,

[bookmark: page62] Is se e
uverfälscht unn echt

Alt-Frankforder Produkt.

Denn wann's ääch iwwertriwwe schmeckt,

Es is so in der Dhat:

In jedder Frankforder Mutter steckt

E bissi e »Frää Rat«!

		[image: .]

		Die Liewe, die Liewe ...

		[bookmark: page66] [bookmark: page67]

		Erlauschtes

		Ich war zor Kur in Königschdei,

Beim Paff logiert ich driwwe,

Mei Kammerzof war ganz allei

Die Zeit dahääm gebliwwe.

Unn wie ich häämkam unverhofft

– Ich mach derart'ge Bosse oft –

Da haww ich was gesehe,

Des war derr grad zum Krähe.

		Da hockt der uff der Gödheebist,

Ganz owwe uff seim Schädel,

Als wär derr des e Rumbelkist,

Des Oos, mei Kammermädel.

Die is dadruff erumfuhrwerkt

Unn hat mich odder net bemerkt,

Se denkt, ich käm erst morge,

– Ich schdell mich hie ze horche.

		»Ei Goedhee,« secht se, »aller Knobb,

Des konnst de ääch net denke,

Daß derr mal von Deim Schduwwelkobb

Mei Bäänercher dhun henke.

Schad', daß de net mehr lewe dhust,

Mit Dir, da hätt ich gern geschmust,

Ich dhu Dich nemlich liewe,

Weilstde so schee geschriewe.

		Dei Faust, Dei Hamlet sin famos.

Die kann mehr zehmal lese.

[bookmark: page68] (Zum Deiwel
zu, da is des Oos

Am Bücherschrank gewese!)

Dei Daucher unn Dei Loreley,

Dei Nadhan unn Dei Walledschdei

Unn sonnst die viele Sache –

Des soll e Annrer mache!!

		Ja, Wolfgang, dhätst de lewe noch,

Ich dhät mei Herz derr schenke.

Des gäb derr Euch e Flitterwoch!

Nor ääns gibt merr zu denke:

Dei Herz des war e bissi groß,

Da war der Deiwel drinne los,

E schdännig Wechselfiewer –

Mei Schaan [bookmark: text5]F5 is merr doch
liewer.« [bookmark: page69]

			[bookmark: foot5]Jean.


	
		
		Guder Rat for Heiratskandidade

		Mensch, heirat nor kää Frää mit Geld.

Dhu nor uff's Geld nix gewwe,

Dhu's net, um alles uff der Welt,

Sonst kannsde was erlewe.

		Die Aaschbrick, wo derr so ää
schdellt,

Es dhät en Hund empöre,

»Wer hat dann von uns zwää des Geld?«

Des kannsde däglich höre.

		Nimm ääch kää Frää, die garnix hat,

Nää, dhu des net browiere,

Dann, wann der <s>Mage</s> net is satt,

Dhut's Herz net funktioniere.

		Nemm derr e Mittelreiche bloß,

So ääne aus der Mitte, –

Unn kääf derr dann des große Loos,

Dann werschde sehr zefriede! [bookmark: page70]

	
		
		Wochenrepertoire

		Am Mondag geh ich mit der Gret',

Am Diensdag mit em Min'che,

Am Middwoch Awend awwer geht

Die Reih ans Josephinche.

		Am Donnersdag kimmt's Ännche dran,

Am Freidag hääßt se Kättche,

Am Samsdag is e die Susann,

Des eifersichtig Mädche.

		»Unn wo bringstde de Sonndag zu?

Wen dhuste da verkohle?«

– Am Sonndag haww ich Sonndagsruh,

Da dhu ich mich erhole. [bookmark: page71]

	
		
		Liewesbrief

		Mei Frailein! Forchtbar wallt mei Blut,

Ich lieb Se hääß unn bitter.

Ach Frailein, sein Se doch so gut

Unn liewe Se mich widder.

		Seitdem ich Ihne habb erblickt,

Dhu ich entsetzlich leide,

Dreivertels bin ich schonn verrickt,

Ich heer's von alle Seite.

		Ich lääf erum im greeßte Schmutz

Dagdäglich unn schdundschdündlich,

Ach, nor e äänzig Rendezwuz,

Dann sag ich's Ihne mindlich!

		Ach, schreiwe Se merr doch en Brief,

Sonst dhut mei Herzche breche,

Bostlagernd unner »Wonnedief«

Bin ich for Sie ze schbreche.

		Dreu wern ich sei, o Madmasell:

Sobald mir zwää uns drafe,

– Ich schwör's – laß ich gleich uff der Schdell

Mei jetzig Mädche laafe. [bookmark: page72]

	
		
		Bilder aus'm Familjelewe

		I.

Hochzeitsreis

		E Wage holwert langsam hin

Iwwer die Landstraß im Winner.

Mir beide sin allääns dadrin

Unn lache, wie die Kinner.

		Merr sin beisamme gar so warm,

Merr dhun derr beide hocke,

Verschlunge innig Arm in Arm

Unn drauße danze die Flocke.

		Määntswege schnaub unn schderm nor Schnee,

Merr hawwe nix dagege.

Mir beide fahre ja, mir zwää,

Dem ewige Friehling entgege. [bookmark: page73]

		 

		II.

Eifersucht

		E eifersichtig Frää, des is

E Deiwel, schwer ze banne.

Merr is kää Vertelschdund gewiß,

Ob der kää Grund vorhanne.

		Die meinigt is derr ääch so Ää!

Die guckt merr uff die Pote,

Es is schonn werklich net mehr schee,

Was se merr all' verbote.

		Se denkt: »Ach, könnt ich en doch nor

Bei ebbes iwwerrasche!«

Bei Nacht, do wiehlt se merr sogor

In määne Hosedasche.

		– E ann'rer mecht vielleicht Geschrei

Unn hätt' des net gelitte

Unn dhät die Unnersucherei

Sich wunnerschee verbitte.

		Ich odder trag's von frieh bis schbät

Unn denk dabei ganz richtig:

Wann se mich net so liewe dhät,

Wär se net eifersichtig! [bookmark: page74]

		 

		III.

Des kimmt dervoo

		Zwää Kinner hat mei Frää gekrieht.

Uff äämal sin se komme.

No, ich bin duldsam von Gemiet

Unn hab's net krumm genomme.

		Ich habb die Witz von määne Leit

Schdill wie e Held erdrage.

Mei Frää is widder wohl so weit,

Merr könne garnet klage.

		Ää schlimme Folg hat's nor gehadt,

Daß merr uns so »versünnigt«.

Des Dienstmädche, das Oos, des hat

Am selwe Dag gekünnigt. [bookmark: page75]

		 

		IV.

Naturheilmethoden

		Als Junggesell' da war'n merr oft

Mei Nerve net zu Wille,

Unn immer haww ich der gehofft:

Es geht ääch ohne Pille.

Ich habbs probiert in Land unn Schtadt

Mit Güß, mit eisigkalte –

Es hat derr odder nix gebadt

Unn alles blieb beim Alte.

Ich dhat ääch schonn mit nackte Fieß

Erum im Griene huppe –

Es hat merr nix davoo geblieht

Wie e gehör'ger Schnuppe.

Ich habb ääch schonn erumgeschickt

Nach dichtige Masseuse,

Se hawwe mich halbdod gedrickt –

Unn's is for nix gewese.

Wann jedz mei Nerve uff em Hund

Unn ich bin matt e bissi,

Dann schdreckt mei Frää merr her ihr'n Mund

Unn babbt merr uff e Kissi,

Unn freegt verschmitzt bei dene Kiß:

»Wie dhut Derr des, Du Schote?«

– Da werd merrsch klar: »E Frää, die is

Die best Naturheilmethode!« [bookmark: page76]

		 

		V.

Pariser Lewe

		Ich bin entschidde for Moral

Unn unnerwerf mich willig,

Dann ehrschtens is se ideal

Unn zwettens is se billig.

Unn drotzdem is merr was bassiert,

Des will ich net verschweige,

Unn wann's Euch etwa indressiert,

Dann will ich's Euch jetzt zeige:

Ich war der nämlich in Paris

Da unne, hinner Seckbach,

Da wo des Sinde-Bawel is,

Da an der Seen [bookmark: text6]F6, dem
Dreckbach.

Wo die Franzose sin beisamm,

Wo kinnerlos siwwe Achtel,

Da wo Euch schdeht die Nodderdamm [bookmark: text7]F7,

Die altberihmte Schachtel.

– Doch gibt's ääch junge Mädercher

Dort driwwe net ze schbärlich,

Mit Näsercher unn Wädercher

– Ui jeh, des is gefährlich!!

Da kimmt ganz ääfach uff mich zu

E oosig Zuckerbüppche,

Des frägt net erst lang: Wullewu [bookmark: text8]F8,

Des dappt mich gleich beim Schlippche.

Zum Danzlokal lenkt se de Schritt.

Ehrscht wollt ich mich entferne, [bookmark: page77] Doch no – merr mecht's halt äämal
mit,

Merr möcht's doch kenne lerne.

Die Weiwer war'n in Schdaad unn Wichs,

Nor ebbes offe, mään ich,

Dann owwe nix, unn unne nix,

Des is e bissi wenig.

Ich dapp beim Arm, ich war net blöd,

E junges Frauezimmer

Und habb gesecht: Madam, wu säät [bookmark: text9]F9 –

– was, wääß ich werklich nimmer.

Unn Donnerwetter Parablü,

Se hat mich gleich umfange,

Drum sin merr ääch vom »Wu« uffs »Tü« vom
»vous« auf's »tu«.]
 Sehr bletzlich iwwergange.

De Schnawwel haww ich err gekißt,

Se hatt Euch nix dagege.

U jeh! Wann des mei Hannche wißt,

Die dhät mich schee verhääge.

Unn wie ich noch indimer werd,

Da bletzlich dhut was knalle.

– Ich leih verwunnert uff der Erd,

Frisch aus 'em Bett gefalle.

Erst haww ich derr vor Wut geschäumt,

Vor Wut uff des Begebnis,

Dann odder ruf ich: Nor gedräumt,

Gottlob, war mein Erlebnis.

– »Karl, hast De derr net weh gedhaa,

Was mechstde dann for Sache!«

Ruft's aus em Bettche newedraa

[bookmark: page78] Unn dhut
mordsmäßig lache.

Wääß Gott, da hat in bitterm Schmerz

Geschlage mei Gewisse

Unn »Hannche«, ruf ich, »an mei Herz,

Komm her unn laß Dich kisse!« [bookmark: page79]

		 

		VI.

Zefriddeheit

		Unn wann ich bei mei'm Hannche bin,

Dann dhut merr nix mehr fehle.

Ich bin zefridde in mei'm Sinn

Unn dhu uff nix krakehle!

Unn wer' ich selbst emal nervös

Unn ärjerlich unn wild unn bös,

Dann schlag' ich uff mein dumme Mund:

Du hast zum Ärjer garkään Grund,

    Du hast ja doch dei Hannche!

		Unn wann der Kaiser zu merr käm'

Erunner von seine Thrönche

Unn sage dhät: »Da Karlche, nehm

Derr zem Geschenk mei Krönche!«

Ich sagt': »Geh, laß merr doch mei Ruh,

Ich bin viel reicher noch wie du!

Es is ääch uff meim Kopp kää Platz,

Ich habb en viel en größre Schatz

    Wie du: ich habb' mei Hannche!«

		Unn käm' der Deiwel aus der Höll,

Den Plan zu unnerbreite:

»Du, Karl, verkääf merr doch dei Seel'

For alle Erdefreide!«

Ich sprach: »Du Oos, mach Dich dervoo!

Denn alle Freide haww ich schoo!

Dein Schnawwel halt' unn spar' die Redd':

Mei Seel, die is verkääflich net,

    Denn die gehört mei'm Hannche!«

		[bookmark: page80] Unn kimmt der liewe Gott unn spricht,

Unn dhut beim Ohr mich ziehe:

»Karl! Machst de merr e schee Gedicht,

Sollst de en Engel kriehe!

De Raphael, de Gabriel,

Määntswege ääch de Michael!«

Ich sprach: »So fängst de mich net ei',

Schon längst geheert e Engel mei',

    Der Engel, der hääßt Hannche!«

		Mag komme, wer da komme will,

Ze drohe unn ze bitte,

Ich dhu nor lache, leis unn schdill,

Erhawe unn zefridde.

Unn kimmt's vom Himmel oder Styx,

Es fehlt merr nix, es fehlt merr nix,

Ich habb kää Sorg', kää Arjernis,

Solang mei Hannche bei merr is,

    Mei Hannche! [bookmark: page81]

		 

		VII.

Mei Frää schdillt selwer

		Mei Frää schdillt selbst. Se werft uff mich

Ihr Äägelcher, ihr scheene.

Es werd merr gar so feierlich,

Es komme merr die Dhräne.

		Der klääne Dachs voll Saft und Kraft

Dhut hie sein Schnawwel schdrecke,

Unn lutscht den sieße, warme Saft,

– Es scheint em gut ze schmecke.

		Die Freundinne von määner Frää,

Die lääfe all zesamme.

Se finne des so lieb, so schee – –

Doch selwer hawwese Amme.

		Unn manche schneide e Gesicht,

Dhun Witz gar driwwer mache:

» Fi donc! So etwas tun wir
nicht!«

– Ja freilich! Kenne vor Lache! [bookmark: page82]

		 

		VIII.

Wiegenliedchen

		Schlaf ei', du klääner Kerl, schlaf gut,

Die Aage schließ, die treue,

Unn halt heut nacht emal dei Schnut

Unn dhu nett widder schreie.

		Unn träum recht sieß unn träum recht nett

Unn dhu net immer schdramble

Unn dhu net widder aus em Bett

Die Kisse sämtlich tramble.

		Unn atem' dies, aus vollster Brust,

Unn dhu dei Glidder schdrecke,

... Unn wannstde mal dorchaus was mußt,

Dann dhu dei Mudder wecke!! [bookmark: page83]

		 

		IX.

Mäaner Frää zum Gebortsdag

		Dieweil de heut Gebortsdag hast,

Haww ich derr e Gedicht verfaßt,

Mehr kannstde net verlange;

Unn wann derrsch net gefalle dhut,

Dann sei net bös unn halt dei Schnut:

Es is net besser gange.

		Was ich derr winsch? – Du wääßt's ja schonn:

Gesundheit, Glick unn e Milljon,

Korz, was merr kann begehre;

Unn außerdem dhut derr uffs neu

Dei Karlche ewig Lieb unn Dreu

Fors ganze Lewe schweere.

		Komm her unn fall mer um de Hals

Unn geb merr jetzt en Kuß voll Schmalz

Uff mein geschbitzte Schnawwel,

Der säggt mehr wie die schennste Redd,

No komm, unn laß mich warte net.

Du guckst ja, wie ich zawwel.

		Reich merr dei Zuckerschnutche her!

Dhu net, als ob's der ehrschte wär,

Merr gawe uns schonn manche!

Merr kisse uns vergniegt unn froh,

Warum ääch net? – Du bist derr jo

Mei äänzig liewes Hannche! [bookmark: page84]

		 

		X.

Friehlingslied

		Ich hops' erum unn hops' erum,

Ich lach mich schepp unn lach mich krumm

Unn's gibbt doch nix ze lache.

Daß ich heut so meschugge bin

Unn schderme möcht dorch dick und dinn,

Des dhut der Friehling mache.

		Da drauße blieht's; 's werd alles grie

Unn ich, ich soll im Zimmer hie

Noch arweite unn schreibe?

Naa! – Wann ich an de Friehling denk,

Da kann ich merklich – krieh die Kränk! –

Net ruhig hocke bleiwe.

		Die Sonn, die lacht merr uff de Disch

Unn drauße dhun vergniegt unn frisch

Die Schbatze juweliere.

– Frää! Zieh der aa Dei Ausgehrock,

Gebb merr mein Hut, gebb merr mein Schdock:

Merr gehe heut schbaziere! [bookmark: page85]

		Lyrisches

		[bookmark: page86] [bookmark: page87]

		Ruhe

		Mei Kummer is entschlafe,

Unn Fridde offebart.

Mei Schiffche leiht im Hafe

Nach langer, schwerer Fahrt.

		Nor leis schlägt an die Planke'

Des Meer noch, schdill unn mied,

Die Welt singt määne Gedanke

Ihr tröstend Awendlied. [bookmark: page88]

	
		
		Winterawend

		Wann leiht der Schnee uff alle Giebeldächer

Unn glitzern dhut er hell im Vollmondschei.

Ich guck dorch's Fensterche von määner Kammer

Vergniegt unn schdill in des Idyll enei.

		Unn zieh die Quaste' um de Schlafrock fester.

Der ahle Ofe schdöhnt unn qualmt unn glieht.

Ich öffen' weit mei Fenster, daß die Wolke,

Die määner Peif entschdrömt, sich sanft verzieht.

		Jetzt schneit's. – Da kriech ich wohlig in die
Feddern.

Zünd merr mei treue Funzel aa unn hol

Merr unner'm Kisse schnell de Goedhee vor

Unn – unn mir is ganz kannibalisch wohl. [bookmark: page89]

	
		
		Ahnung

		Alde Dräume kehre widder,

Alde Rätsel wer'n merr klar,

Sieße, längstverschdummte Lidder

Locke widder wunnerbar.

		Unn erlöst von alle Sünde

Fiehl ich de ersehnte Kuß –

Ob's der Dod is, der die Seel merr

Heiligt, eh ich schderwe muß? [bookmark: page90]

	
		
		Sonnerbar

		Ich habb en komische Beruf:

Ich leb vom Versemache.

Schonn manch Gedichtche, des ich schuf,

Bracht annern Leit zem Lache.

		So mancher lacht sich schepp unn krumm,

Unn dhut fast Leibweh kriehe,

Ich awwer, ich bleib ernst unn schdumm,

Unn dhu kää Mien verziehe.

		's is sonnerbar, so immerzu

De Leitcher Spaß ze mache!

Sogar selbst wann ich wääne dhu,

Da dhun die Annern lache. [bookmark: page91]

	
		
		Herbst

		Wann der Herbst ins Land is komme,

Dreibt's mich in de welke Wald,

Bis des Awendrot verglomme,

Bis es Nacht werd, klar unn kalt.

		Unn ich lager' mich im Dunkle

Unnern Baum ins kiehle Moos,

Unn ich guck die Schderncher funkle

Unn der Mond scheint schdumm unn groß.

		Ach, wann's von de Bääm, de welke,

Nachts die gehle Blätter schneit,

Läßt sich's gar so köstlich dräume

Von der dode Frühlingszeit. [bookmark: page92]

	
		
		Das Glück

		Im Wiesegrund, da wohnt des Glick,

Wo die Quell, die lustig rauscht,

Wo die Schar der Veegelcher

Em Gesang vom Friehling lauscht.

		Dorch die Wiese danzt's unn lacht,

Wo die Sonn, die ewig schdrahlt,

Dausendfarw'ge Blummebracht

Uff de duft'ge Boddem malt.

		Die pflickt des Glick. Unn läßt se sinke

Hie in de Quell mit loser Hand.

Die Welle plätschern froh unn blinke

Unn dreiwe se ins weite Land. [bookmark: page93]

	
		
		E Leichezug

		E Leichezug. Uff abgelegne Wege

Weit draus vor'm Dörfche kam er merr entgege.

Ich zieh mein Hud unn guck em schweigend nach.

		War's wohl e Mädche, des mit Jux unn
Lache

Zerplückt des Lebens bunte Dausendsache,

Bis ääner err des lose Herzi brach?

		War's wohl e Mann, der wetterhart em
Lewe

Der Arbeit schuldige Tributt gegewe?

War's wohl e Mutter, mied von Leid unn Schmerze?

		War's Ääner, der wie ich ging eigne Wege?

– E Echo klang von dumpfe Hammerschläge.

Unn weiter ging ich, bittres Weh im Herze. [bookmark: page94]

	
		
		Du

		All mei Freunde, alle Herze

Gaw' ich hie for Dich!

Alle Dhräne, alle Schmerze

Drag ich schdill for mich.

		Alle Kummer will ich halte

Fern von Dir.

Dich nor zu erhalde

Jung unn heiter mir.

		Dei gelibbtes Singe

Tön' merr immer nah!

Dhät es je verklinge,

Schdänd ich hilflos da! [bookmark: page95]

	
		
		Träumerei

		Ich habb nie Angst vor'm Dod empfunne.

Merr geht's sogar oft dorch de Sinn:

Leih' ich äänst in der Erd dadrunne,

Wie ich da schdill unn glicklich bin!

		Doch net im Friedhof möcht ich leie,

Im Wieseboddem läg ich gern,

Weit von de Häuser weck, im Freie,

Der Großschdadt unn ihr'm Lerme fern.

		Sucht merr dadrauß en Blatz, en kiehle,

Kää Blumme – nor e Bank schdellt her

Unn laßt dadruff die Kinner schbiele,

Daß ich ihr herzig Lache heer!

		Ääch um en Grabschdei' mecht ich bitte,

Dem merr die ääfach Inschrift gibbt:

»Er war nie mit der Welt zefridde

Unn hat se doch so hääß gelibbt.« [bookmark: page96] [bookmark: page97]

	
		
		Leut, die ich gern habb

		[bookmark: page98] [bookmark: page99]

		Heinrich Hoffmann

		Ich kenn en Dichter, wunnerbar,

H. Hoffmann dhut er heiße.

Des war en Dichter! Donnerschdar!

Net hoch genug ze preiße.

Des war e ganz famoser Kerl,

E echter Schwereneter

Unn hat gedicht e wahre Perl

Genannt » Der Schdruwwelpeter«.

		Ich wääß es noch, als klääne Krott

Dhat mich's am meiste freie,

Mit em »Baulinche« wie e Gott

Die Nacht im Bett ze leihe.

Des Buch, des war mei höchste Lust,

Nix scheeners war ze finne,

Auswennig haww ich derrsch gewußt,

Von vorne unn von hinne.

		Unn wie ich groß war – dreizeh Johr –

Da kam derr oft mei Schwester:

»Les merr de Schdruwwelpeter vor,

Mei Liewer, Sießer, Bester!«

Unn wann ich's dhat dann Blatt for Blatt,

Dann war schwer ze entscheide,

Wer's greeßere Bläsir gehadt

Dabei hat von uns beide.

		Unn wann ich zem Altar äänst zieh

Mit määner Braut verdreglich,

[bookmark: page100] Unn wann
ich klääne Kinner krieh,

– Bei Gott is alles möglich –

Unn wann se dann sin ald genug

Unn lese kenne schbeter,

Dann käaf ich als des ehrschte Buch

For se: de » Schdruwwelpeter«. [bookmark: page101]

	
		
		An Franz v. Kobell

		zum hunnerdste Gebortsdag (19. Juli
1903)

		Ich waaß net, ob de mich verschdehst,

Ob de mei Lied bedabbelst,

Weil de, wann de noch lewe dhäst,

Ganz sicher bayrisch babbelst.

Deswege bin ich doch so frei

Unn dhu dich sehr bewunnern,

Unn mit'm Schöbbche Abbelwei

E Hoch heut uff dich dunnern.

Denn waßtde, so e Kerl, wie du,

Der dhut merr imboniere,

Merr könnt dei Bicher immerzu

Unn immerzu schdudiere:

Kää äänzig Wertche, des net echt,

Haww ich dadrin gefunne.

Merr merkt's: der Kerl, der des gemecht,

Des war e Deiwelskunne!

Der hat e golden Herz gehabbt

Unn Sinn vor Gott unn Lewe,

Drum: wer emal dei Buch gedabbt,

Dhut's net mehr von sich gewe.

Unn liest der drin unn liest der drin

In volle, lange Ziege,

Er hat en innere Gewinn

Unn äußeres Vergniege,

Unn dhut dazwische ganz gewiß

Die Dhräne ab sich dubbe,

– Ob er von derr e Landsmann is,

Des is dabei ganz schnubbe. [bookmark: page102]

	
		
		Friedrich von Baden † 1907

		Zwää Woche vorher warn's. Unn weltvergesse

In Heidelberg, hoch saß ich uff em Schloß.

Der Neckar leis zu määne Fießcher floß.

Still vor mich träumend haww ich dagesesse.

Viel Mensche sinn an merr vorbeigegange

Unn hie unn da haww ich vom Dialog

Von dene Leut e Wörtche uffgefange:

Unn immer war die Redd vom Großherzog.

Ob's Alte, ob's e junges Liewespaar,

Ob's Kinner warn, die in die Schul noch gehe,

Se hawwe all so traurig ausgesehe:

»Hat er noch Fiewer? Is noch viel Gefahr?«

So fragte se sich hoffend hie unn her,

Als wann die Redd vom eigne Vatter wär' ...

Ich habb's gehört. Es is merr nahgegange.

Unn diefergriffe haww ich nachgedacht:

Was hat den Mann so populär gemacht,

Daß se sich all wie Kinner um en bange?

Wohl kenn' ich die Verdienste, die er hat,

Sei Lieb zem Vatterland in schwere Zeite,

Es singt davoo ja jeddes Zeitungsblatt,

Kää äänz'ges kann sein hohe Sinn bestreite.

Doch ebbes anners warsch, was weit unn breit

Die Herze all hat zu em hiegezoge,

Was bei sei'm Volk am schwerste hat gewoge:

Sei Toleranz unn sei Gerechtigkeit!

Begeistert denk' ich noch der scheene Stunne,

Wo ich dem Kuno Fischer zugeheert –

[bookmark: page103] Zu
Heidelberg haww ich's so recht empfunne,

Warum sei Volk den Friddrich so verehrt!

In Heidelberg, dem Ort, dem wunnerbare,

Wo's so en treue Schlag von Mensche gibbt,

Das er gelibbt so hääß seit junge Jahre

Unn das ihn unvergänglich widderlibbt. [bookmark: page104] [bookmark: page105]

	
		
		Zu Feldgrau

		[bookmark: page106] [bookmark: page107]

		Adschee, liewe »Jugend«!

		Adschee, adschee! Ich geh bei's Heer,

Ich zieh uff Heldetate!

Mir wer'n for längre Zeit net mehr

Uns in die Haar gerate!

Wer wääß, wann ich Euch widderseh?

Laßt Euch die Händcher dricke!

Ihr Manuskriptercher, adschee!!

(Dhut merr se ja net schicke!)

		Adschee, adschee, mei Dintefaß!

Adschee, mei Fedderhalter,

Es geht – die Aage wem merr naß –

Dei Frankforder, dei alder ...

Er lernt jetzt Laufschritt, husch, husch, husch,

Lernt schieße, nix wie Treffer,

Nemm Dich in Acht, Herr Grandebouche!

Baßt uff, Ihr Lausikeffer!

		Adschee! Des »Karlche« mecht jetz Schluß

Mit Verscher unn Satire!

Des »Karlche« steiht vom Pegasus

Unn dhut zu Fuß marschiere:

Unn tritt merr die Gefahr aach nah,

Nor deshalb kaa Gezitter!

Der Hirth hat merrsch befohle ja:

» Gell, Karlche, Du kimmst widder!« [bookmark: page108]

	
		
		An den Reichskanzler

		(Zu seiner Reichstagsrede vom 4. August
1914)

		Ich habb dich oft mit Spott begosse

(Des Uhze leiht merr halt im Blut),

Heut' awwer lass' ich solche Posse,

Heut' zieh' ich mein Zylinnerhut!

Als »Philosoph«, »Kantianer«, »Weiser«

Haww ich verulkt dich oft im Scherz –

Heut' sag' ich, frei nach unserm Kaiser:

» Gebb merr die Hand! Komm an mei Herz!«

		Denn Worte hast de jetz gefunne,

Wie mersch net besser sinne kann!

Ganz Deutschland fiehlt's in dene Stunne:

» Der Theo is der rechte Mann!«

Du dhust in ganzer Greeß dich recke

Unn frehlich klingt drum mei Gesang:

Es wächst mit seine heech're Zwecke

Der Mensch, unn wann er noch so lang!

		Ich mecht derr jetzt mei Schnut'che reiche,

Dich kisse for dei letzte Redd'.

(Doch mißt' ich uff e Stiehlche steige,

Sonst lang' ich an dein Schnawwel net.)

Schdatt daß ich uhz unn dich verzwiwwel,

Ruf ich jetz aus in stolzem Ton:

» Wääß Gott, der ääne Bismarck-Stiwwel,

Mei liewer Theo, baßt derr schon!« [bookmark: page109]

	
		
		Pierpont Morgan

		Als der Mikado, der freche Hallunk,

Uns Tsingtau diewisch genomme,

Da is unser dumme Bewunderung

For Japan abhande gekomme.

		Merr sprache: » Japaner« klingt viel zu
hehr

For solche dreckige Öser,

Merr nenne se kinftig » Japaner« net mehr,

Merr nenne se » Japaneser«.

		Herr Morgan, du reicher, trauriger Held,

Net besser biss de, du Luder!

Du hilfst unsre Feinde, du pumpst ihne Geld,

Spielst Englands Retter unn Bruder!

		» Amerikaner« klingt viel zu hehr

For dich unn ähnliche Öser:

Du bist kää » Amerikaner« net mehr,

Du bist e » Amerikaneser«!! [bookmark: page110]

	
		
		Uff Urlaub

		Mei Fraa is schdolz uffs Karlche worn!

Mei Rock, mei Gertelschnalle,

Se guckt se aa von hint' unn vorn:

Ich schein' err zu gefalle!

Ihr Aage rufe's fermlich 'raus:

Welt, guck derr mein Gemahl an!

»Braun bist de worn, gut guckst de aus,

– Wann werst de General dann?«

		Mei Dackel schnubbert um mich her:

»Jetz bist de erst was Rechtes!«

Er presentiert wie e Gewehr

Sei' Schwänzi, sei' unechtes.

Die Köchin aach guckt nach merr her

Mit ganz verdrehte Aage,

Ich glaab: wann ich noch leddig wär',

– No ja, ich will nix sage!

		Unn ääch ich selbst ruf' selig aus:

»Ich mecht' die Welt umarme!«

Merr is doch widder mal zuhaus,

Im liewe Nest, im warme!

Merr werd verweehnt, o Hochgenuß,

Als Hausherr, als geschätzter;

Um Zehn ehrscht weckt mich mit em Kuß

Mei »strengster Vorgesetzter«.

		»Uff Urlaub« – ja, des Wörtche werkt

Grad Wunner, net zem sage.

[bookmark: page111] Merr
zieht von danne neugestärkt,

Gestärkt als wie e Krage;

Unn leichter kimmt die Pflicht ääm vor,

Weil's Köppche widder frei is –

Aan Fehler hat der Urlaub nor:

Daß er zu schnell vorbei is! [bookmark: page112]

	
		
		Drei Silben

		Drei Silwe nenn ich Euch inhaltsschwer,

Se gehe von Schnawwel zu Schnawwel,

Unn wann ich Euch die drei Silwe nor heer',

Entsteht e Begeistrungsgezawwel.

Der Mensch steht in Flamme gleich dorch unn dorch,

Wann er heert die drei Silwe: Hindeborg.

		Drei annern Silwe noch prägt Euch ins
Ohr

Unn dhut se ins Herzche Euch presse,

Unn hebt err de Hindeborg juwelnd empor,

Dhut net die drei annern vergesse!

Se dhun's Euch verdiene, ich halt Euch die Wett',

Ei, Ludendorff hääßt's, des Drei-Silwe-Terzett.

		Er is sei Berater, is allweil zor Stell,

Wann's gilt, die Russe zu haage.

Drei Silwe mit »H«, unn drei Silwe mit »L«,

Se leihe de Russe im Mage!

Sie dhun dem dreisilwige Nikolaus weh,

Unn ääch dem ei'silwige Drecksack, dem Grey.

		Sechs Silwe nannt' ich Euch inhaltsschwer,

Se gehe von Schnawwel zu Schnawwel.

Unn sitzt err beim Siegesfest, frehlich unn hehr,

Bei Becher unn Messer unn Gawwel,

Dann schmettert: »Sechs Silwe, se lewe! Hurra!

Drei Silwe uff ›L‹, unn drei Silwe uff ›H‹'!« [bookmark: page113]

	
		
		Nacht im Grawe

		Uff Middernacht geht's. Ich steig erum

Von Poste zu Poste im Grawe.

Der Feind is heint vernünftig unn schdumm

Unn schickt uns kaa »Liewesgawe«.

		Ich lehn an die feuchte, babbige Wand

Unn es fällt uff die Nas merr e Dröppche,

Unn es ziehe Gedanke so allerhand

Dorch mei korzgeschorenes Köppche.

		Es wogt in de Ästcher der nächtliche Wind.

Er verzählt unn ich dhu en belausche.

Es klingt merr, als heert' ich widder als Kind

De Mää, de freindliche, rausche.

		Unn ich guck de Dom, unn ich guck die Zeil,

Unn ich hipp' iwwer 'n Roßmarkt, de große.

Unn ich dhu vergesse fast for e Weil

Da driwwe die schleechte Franzose.

		Unn ich guck die Börs' unn ich heer' drin
hell

E Gekrisch von »brutto« unn »netto«,

Unn derzwische die Palmegaarte-Kapell,

Se schbielt grad de Rigoletto.

		Unn e Wohnschdubb guck ich, so heimatlich,

Unn drinne, deitlich zem male,

Zwaa Fraue sich gräme, – sich gräme um mich –

Mei Fraa unn mei Mudder, mei ahle.

		[bookmark: page114] Es is merr wahafftig, mir klaaner Krott,

Als mißt' ich die Händcher erhewe:

» For die zwaa Fraue, mei Herr unn Gott, Laß mich de Krieg
iwwerlewe!«

